
E tutti duî ne-a ferma convinzion,

Che quoir impreisa à poeiva êse d’onô

E utile tanto a mi che ä so nazion;

Pe Talavera regio confessô

Me dan in scrito uña raccomandazion,

E parto licenziandome da lô

Pe Cordova, çittæ dove i eroi

De Castilia s’armavan contro i moi.

Là a regiña Isabella Talavera

O me presenta, e quella a me sentiva

Con gentilessa e con bontæ sincera;

Là me trêuvo in ciù bella prospettiva,

E in mezo a uña ciù nobile carriera;

E ô fratte e ô mego, per i quæ s’arviva

Per mi uña nêuva e luminosa scena

Son chì insemme con noî, Garzia e Marcena.

Chi pe atro, amixi, no ve stö a ripete,

Quanto voî stessi poîvi ô vedde o intende:

Voî seî quanti anni abbesêugnô[sic] ch’aspete

Pe vegnî a quest’impreisa e pe-e vicende

Da lunga guæra e per a poca quete

Da Corte sempre mobile e in faccende:

Seî quanto in quell’eroica campagna

Mi stesso ho sopportôu pe-ô ben da Spagna.

E seî, se me pêu a mæxima ëse grata

Pe-ô sangue e ô suô sparso in tremende lotte

A Loxa, a Baza, a Malaga, a Granata:

E seî pe quest’impreisa quante votte

Co-a classe blazonâ e co-a porporata,

Co-e teste matte e con e teste dotte,

Co-e schêue, co-e curie e infin co-a corte stessa

Ho lottôu con coraggio e con fermessa.

